
Hjálpargrunnurin fyri 
óarbeiðsførar fiskimenn veitir 
stuðul til jólar á hvørjum ári, 
og freistin at søkja í ár er hin 
12. desember.

Ein øðrvísi háttur at  
bjóða út grundstykki
Tað ber væl til at 
byggja á Viðareiði, 
tó at kommunan í 
løtuni bert hevur 
tvey tøk grundstykki 
til sethúsabygging

Vilmund Jacobsen

Á heimasíðuni hjá Viðareiðis 
kommunu eru nakrir spurn­
ingar og svar um, hvørjir 
møguleikarnir eru fyri set­
húsabygging í bygdini, um tú 
hevur hug at seta búgv her.

Tað eru tvey tøk grund­
stykki á Viðareiði, men møgu­
ligt er at keypa onnur stykki í 
bygdini enn hesi bæði.

- Liggur stykkið innan fyri 
sethúsaøkið – Øki A1, sum tað 
eitur í byggisamtyktini – er 
væl møguligt at keypa. 

Men, hvussu skulu fólk, ið 
hugsa um at byggja á Viðareiði, 
so bera seg at?

- Á Viðareiði er størsti part­
urin av jørðini landsjørð. Har 
lendið liggur innan fyri byggi­
samtyktina, kann kommunan 
ogna sær hesa jørð til byggi­
lendi, sum síðan verður selt 
víðari til áhugað sum grund­
stykki.

45.000 krónur
Men, hvat kostar so eitt grund­
stykki á Viðareiði?

- Jørðin kostar 69 krónur 
fyri fermeturin. Harafturat 
kemur eitt gjald fyri avloysing 
av vetrarbiti umframt tinglýs­
ingargjald. Tilsamans er fer­
metraprísurin umleið 90 krón­
ur.

Sosialurin kann leggja aftr­
at, at verður eitt slíkt grund­
stykki 500 fermetrar, verður 
prísurin 45.000 krónur. 

- Hvussu langa tíð tekur tað 
at fáa til vega eitt grundstykki 
sum liggur í Øki 1A? spyrja fólk 
kanska.

Kann taka tíð
Í Viðareiðis kommunu vísa tey 
á, at tað kann taka nakað av 
tíð frá tí, at kommunan hevur 
sent umsókn um keyp av lendi 
til Búnaðarstovuna. 

- Búnaðarstovan sendir síð­
an skjølini víðari til Um­
hvørvisstovuna, og hesa við­

gerðartíð hevur  kommunan 
lítla ávirkan á. 

Tí er best, siga tey í Viðar­
eiðis kommunu, um umsóknin 
um grundstykki kemur komm­
ununi í hendi í góðari tíð, so 
klárt er at fara undir bygging, 
tá fólk eru til reiðar.

- Komið inn á gólvið og sigið 
okkum, hvat tit ynskja, er 
áheitanin hjá Viðareiðis komm­
unu.

VETRARFILMUR:  Bygdalívið er gott, tó at 
veturin kann vera myrkur, gráur og kaldur. 
Men, veturin er eisini merktur av vøkrum 
norðlýsi, jólapynti og felagstiltøkum. Upptøkur 
hjá Torfinni Jákupsson eru settar saman til film 
sum lýsir hugnaliga veturin í Eysturkommunu.

Tøð latin í 
spillivatn
Í Sunda kommunu hava tey staðfest, at tøð eru latin í 
kommunalu spillivatnsskipanina í fleiri bygdum í kommununi

Vilmund Jacobsen

Avleiðingin av, at tøð eru lat­
in í kommunalu spillivatns­
skipanina er, at høvuðsskip­
anir eru typtar og í teimum 
bygdum, har pumpustøðir eru, 
eru pumpurnar steðgaðar. 

- Í slíkum føri er vandi fyri, 
at spillivatn kann flóta inn í 
teimum húsum, sum eru nið­
arlaga á leiðingunum. Eisini 
er vandi fyri, at pumpustøð­

irnar vera í ólagi ella fáa 
skaða.

Á síni heimasíðu vísir 
Sunda kommuna á kunngerð 
um umhvørvisreglur, sum 
eru galdandi á økinum.

Kommunan heitir á allar 
borgarar, ið hava fjós og 
seyðahús, um ikki at lata tøð í 
spillivatnsskipanina, og heitt 
verður eisini á hesi um at 
kanna eftir, at leiðingarnar 
eru rætt íbundnar.

- Eru borgarar varugur við 
ólag á spillvatnsskipanini, skal 
hetta fráboðast kommunu­
skrivstovuni beinanvegin.

Lagt verður aftrat, at 
Sunda kommuna í næstum 
fer at kanna fjós og seyðahús 
fyri at tryggja, at køstar, 
mykjubrunnar og súrhoyggja­
brunnar lúka ásetingarnar í 
kunngerðini um umhvørvis­
reglur.

Ólavur hevur 
jólakonsert í 
Vestmanna

Vilmund Jacobsen

Mikukvøldið 21. november 
klokkan 20 fara Ólavur 
Højgaard og vinir at hava 
jólakonsert á Bryggjuni í 
Vestmanna.

Á konsertini fara teir at 
framføra teir góðu gomlu 
jólasangirnar, sum flestu 
elska, og teir fara eisini at 
framføra eitt úrval av 
gomlum slagarum.

Tiltakið er fyri bæði 
ung, tilkomin og eldri - ja, 
tiltakið er stutt sagt fyri 
øll, ið vilja koma í rætta 
jólahýrin, sum tikið verður 
til.

Úr Vestmanna verður 
sagt, at atgongumerki til 
jólakonsertina kunnu keyp­
ast á kommunuskrivstov­
uni í Vestmanna – ella við 
dyrnar, tá tiltakið verður.
stórt, so her er pláss fyri 
øðrum bygningum aftrat.

Á Viðareiði er størsti parturin av jørðini landsjørð, og her kann 
byggjast, um økið liggur innan fyri sethúsaøkið, Øki A1


